
Pabl nidiꞌizh ndoꞌ bexa gezh Corinto

1  1 Leꞌa naꞌ ndee Pabl, xa na mtuꞌub Dios gun naꞌ tiꞌin ten 
Jesucristo. Leꞌa naꞌ no Timoteo xa no nak xmen Cristo 

nkeꞌa besa git ndee ndoꞌ itea bego na nak xmen Dios, bego 
na nzhealbe gezh Corinto baꞌ; no ndoꞌ iteata be xmen Cristo 
ndencho idub Acaya baꞌ. 2  Naꞌab naꞌ ndoꞌ Tad Dios no ndoꞌ 
Jesucristo Xwan beuna mas utsin gak bexa ndoꞌ bega, no gun 
bexa wen yoo ladna bega.

Dios ndakno bexa nsatid gealkweaꞌ
3  Uzhebpa usaꞌa beuna xno ndoꞌ Dios Xus Jesucristo Xwan 

beuna, leꞌa xa nkweaꞌ ladna beuna no nluꞌuzh xa beuna ndoꞌ 
sian taꞌa. 4  Leꞌa xa wa nluꞌuzh besa ndoꞌ itea be gealkweaꞌ 
ntid besa, ndontsa no besa isuꞌu uluꞌuzhga bexa nsatid ndoꞌ 
isandoꞌ be gealkweaꞌ, lak nluꞌuzh Dios besa. 5  Dub lak niꞌí besa 
sian gealkweaꞌ lak uniꞌí Cristo be gealkweaꞌ, no liga ndák 
besa nluꞌuzh besa stubga men lak nluꞌuzh Cristo besa. 6  Leꞌa 
besa nsatid be gealkweaꞌ ndontsa noga besa suꞌu uluꞌuzh bega 
no gap bega gealnaban ndoꞌ Dios. No liga leꞌa Dios nluꞌuzh 

Git itop mtuꞌub Pabl ndoꞌ 

472

besa ndontsa noga besa uluꞌuzh bega, cha uxik bega ndoꞌ be 
gealkweaꞌ nsatid bega, ltsaꞌa be gealkweaꞌ nsatid besa ndee. 
7 Leꞌa besa ngeꞌ ladna leꞌa bego sxikka, leꞌa lak dubtsa nsatid 
beuna be gealkweaꞌ, no liga dubtsa uluꞌuzh Dios beuna.

8  Bego nak beuna xmen Cristo, nlad besa iniꞌí bega xteꞌe 
juert uyoꞌo besa Asia. Uzhebpa dub gealkweaꞌ siꞌil uniꞌí besa 
gast yá lá uxikta besa ndoꞌ-yá, ni besa lá ibanta besa. 9  Leꞌa 
besa ni leꞌa besa gatka, parea leꞌa ta weꞌe msuꞌu leꞌa besa 
naꞌanpa igeꞌ ladna leꞌaka leꞌa besa, ndi mas mgeꞌ ladna besa 
Dios, xa na nxiste be men ngutla. 10  Leꞌa xa cha ngokno besa 
lá ngat besa no bi ndakno xa besa nat, ta weꞌe ngeꞌ ladna besa 
leꞌa xa suꞌuka gaknota besa. 11 Leꞌa bega no nsabndoꞌ inab ndoꞌ 
Dios gaknota xa besa. Tal leꞌa kwaꞌad bega li nab ndoꞌ Dios, 
weꞌe leꞌa kwaꞌad be men no usaꞌa xno ndoꞌ Dios gor iniꞌí bexa 
xteꞌe ndakno Dios besa.

Xtaꞌan naꞌanpa nga Pabl gezh Corinto
12  Leꞌa besa nten ladna leꞌa besa uniꞌí len ladoꞌo besa leꞌa 

besa sbeꞌen utsin ndanno bega no iteata be men lak nsaꞌa 
Dios gun besa. Leꞌa ta ndun besa wa naꞌanpa nak ta ndanbeꞌe 
leꞌatsa besa. Leꞌa-yá ndi nak ta nsaꞌa Dios ndoꞌ besa. 13  Leꞌa 
ta nkeꞌa besa ndoꞌ git ndee naꞌanpa dub ta ugan lá yakbeꞌena 
bega. Leꞌa naꞌ nlad idub-a yakbeꞌena bega. 14  Nat leꞌa bega 
ndido nyakbeꞌena leꞌa gal wizh ilengal Jesús Xwan beuna leꞌa 
bega itenno ladna besa, lak itenno ladna besa bega baꞌ.

15  Ta weꞌe leꞌa naꞌ nlad ned bega gal inaꞌgal naꞌ ndontsa gak 
top biaj yoꞌono naꞌ bega. 16  Mbinbe naꞌ gal inaꞌ naꞌ bega gor 
gaa naꞌ Macedonia, weꞌe stub biaj gal inaꞌgal naꞌ bega gor ilen 
naꞌ, cha gakno bega naꞌ ilaya naꞌ Judea. 17 Leꞌa ta na li ndáp 
naꞌ ta wa, leꞌa naꞌ juerska li gun. ¿Nate nsak bega leꞌa naꞌ ndun 
lak ndun ncho be men, ndab xa gun xa dub taꞌa cha lá ndun 
xa lak ndab xa wa? 18  Leꞌa Dios nsobwiꞌi leꞌa gor na ndáp naꞌ 
gun naꞌ dub taꞌa, leꞌa naꞌ sunka ta wa. 19  Leꞌa naꞌ ndee nsea 
Silvano nsea Timoteo mbidiꞌizh besa diꞌizh ten Jesucristo Xin 
Dios ndoꞌ bega. Leꞌa xa wa naꞌanpa ndab dub taꞌa ned, cha tgaꞌ 
xaꞌaga taꞌa gun xa. Ndi ndunka xa lak ndadiꞌizh xa. 20  Leꞌa be 
ta ndab Dios yoo wa, leꞌa Jesucristo leꞌa ndunka itea be ta wa. 
Ta weꞌe leꞌa beuna ndab leꞌa ta ndab Dios wa gealngeaka, no 
nsaꞌa beuna xno ndoꞌ Dios. 21 Leꞌa Dios ndun leꞌa besa ndee 

no bego dubtsa nak nsea Cristo, leꞌa Dios leꞌa mti beuna gak 
beuna xmen xa. 22  No msaꞌa Dios Espíritu ten na ncho len 
ladoꞌo beuna. Leꞌa ta wa cuent dub se gab leꞌa beuna ikaꞌaka 
be ta ndab xa usaꞌa xa ndoꞌ beuna wa.

23  Nat nsobwiꞌi Dios gáp naꞌ leꞌa naꞌ biseata gal inaꞌgal bega 
Corinto baꞌ, geal leꞌa naꞌ lá nlad kweaꞌ yoo ladna bega. 24  Leꞌa 
besa naꞌanpa nibeꞌe xteꞌe nsabndoꞌ gungea ladna bega, leꞌa 
bega yá wenka ndangea ladna Cristo. Leꞌa besa ndi nlad gakno 
bega, ndontsa mas iten ladna bega.

2  1 Ta weꞌe mbinbe naꞌ naꞌanpa gal inaꞌ naꞌ bega stub biaj, 
tal leꞌa ta wa gun mas uban yoo ladna bega. 2  Tal leꞌa naꞌ 

gun uban yoo ladna bega, ¿cha tonma gun gan iten ladna naꞌ 
zha? Leꞌa ta wa leꞌaka bego baꞌ. 3  Ta weꞌe li ned mkeꞌa naꞌ git 
wa ndoꞌ bega, ndontsa gor ilayal naꞌ sa baꞌ naꞌanpa uban yoꞌo 
lad naꞌ, ndi itenno lad naꞌ bega. Leꞌa naꞌ ngeꞌ ladna leꞌa tal leꞌa 
naꞌ iten ladna, leꞌa bega no iten ladna. 4  Leꞌa gor na mkeꞌa naꞌ 
git wa leꞌa naꞌ uzhebpa uban ncho ladna no kweaꞌ ncho lad 
naꞌ gast ndon naꞌ. Naꞌanpa ukeꞌa naꞌ git wa ndontsa uban yoo 
ladna bega, ndi mkeꞌa naꞌ-yá ndontsa iniꞌí bega xteꞌe uzheꞌeb 
nkweaꞌ lad naꞌ bega.

Pabl mbingeꞌ ladna ndoꞌ dub xa ugap mbin
5  Parea leꞌa lat bega ncho dub xa mbin uzhebpa uban myoꞌo 

lad naꞌ, no gast kwaꞌad bega uban myoꞌo ladna. 6  Leꞌa bega yá 
kwaꞌad uteyo xa wa, nat yá unika ta wa. 7 Leꞌa nat leꞌa bega 
nsabndoꞌ gungeꞌ ladna ndoꞌ xa wa no utsin gunno bega xa, 
ndontsa naꞌanpa uzheꞌeb uban yoo ladna xa, cha gach ladna xa. 
8  Ta weꞌe naꞌab naꞌ ndoꞌ bega gun bega ta nluu leꞌa bega nkweaꞌ 
ladna xa. 9  Leꞌa cuent ten ta ndee wa mkeꞌala naꞌ ndoꞌ bega, 
ndontsa iní naꞌ naga sxobgek bega ndoꞌ naꞌ nate naꞌan. 10  Leꞌa 
xa na li ndangeꞌ ladna bega ndoꞌ na wa, leꞌa naꞌ no ndangeꞌ 
ladna ndoꞌ xa wa, tal ncho xtaꞌan nsabndoꞌ gungeꞌ lad naꞌ. Leꞌa 
Cristo nsobwiꞌi leꞌa naꞌ li ndangeꞌ ladna ndoꞌ xa wa ndontsa wen 
kwe bega. 11 Weꞌe naꞌanpa gun maxuꞌu gan ukedino beuna, leꞌa 
beuna uniꞌíka leꞌa maxuꞌu li nlad gunno beuna.

Pabl myuꞌ ladna zha ncho xa gezh Troas
12  Leꞌa gor na ulaya naꞌ gezh Troas gudiꞌizh naꞌ diꞌizh wen 

ten Cristo, leꞌa Dios Xa Nibeꞌe mbin wen mtoꞌo ta wa. 13  Ná 

leꞌa naꞌ myuꞌ ladna ta na naꞌanpa izheal naꞌ Tito, xa no nak 
beuna xmen Cristo. Ta weꞌe cha mkaꞌan naꞌ sa wa, ulayal naꞌ 
Macedonia ndee.

Pabl nsaꞌa xno ndoꞌ Dios
14  Nsa naꞌ xno ndoꞌ Dios, leꞌa Cristo Jesús ndun gan, no 

ndantiꞌin xa besa ndontsa uteꞌachso diꞌizh ten xa itea lad, lak 
nteꞌachso dub xlaꞌa uxeꞌe. 15  Leꞌa cuent ten Dios leꞌa ta na li 
ndun besa tiꞌin ten Cristo wa cuent dub xlaꞌa uxeꞌe, ta nteꞌachso 
ndoꞌ bexa ndap gealnaban ndoꞌ Dios no ndoꞌ bexa gak perdid. 
16  Leꞌa cuent ten bexa gak perdid wa, leꞌa ta wa cuent dub 
xlaꞌa ugap nlaꞌa, dub ta ndut men. Ná leꞌa cuent ten bexa ndap 
gealnaban wa, leꞌa ta wa cuent dub xlaꞌa uzhebpa uxeꞌe nlaꞌa, 
dub ta nsaꞌa gealnaban. ¿Ton sun gan gun ta wa zha? 17 Leꞌa 
besa naꞌanpa ndun lak ndun kwaꞌad bexa, bexa ndadiꞌizh diꞌizh 
ten Dios ndontsa gun xa gan med. Leꞌa Dios nsobwiꞌi leꞌa besa 
ndi idub ncho ladna ndadiꞌizh diꞌizh ten Dios, geal leꞌa Dios leꞌa 
mtuꞌub besa no dubtsa nak no besa Cristo.

Trat kub mbinno Dios be men

3  1 ¿Nsak bega zha nzhinnona besa be ta li ndun besa 
wa? ¿Nsak bega zha nkiꞌin usaꞌa besa dub git ndoꞌ bega 

gudiꞌizh-a xteꞌe wen nak besa zha? ¿Nate nkiꞌin besa ukeꞌa 
bega dub git li gab, usaꞌa besa-yá ndoꞌ stub men? Ncho bexa 
nkiꞌinka-yá, parea leꞌa besa naꞌanpa nkiꞌin-a. 2  Leꞌa bega nak 
cuent dub git noꞌo besa len ladoꞌo besa. Leꞌa gor na iniꞌí be 
men ta wen nak bega, weꞌe iniꞌí bexa leꞌa ta ndun besa utsinka 
nak. 3  Leꞌa bega cuent dub git mkeꞌa Cristo ta nyun besa cuent. 
Parea naꞌanpa nkea-yá no tint, leꞌa-yá ndi nkea no Espíritu ten 
Dios nban. No naꞌanpa nkea-yá ndoꞌ tabl geꞌ, leꞌa-yá ndi nkea 
len ladoꞌo bega.

4  Li mbidiꞌizh besa ta wa geal leꞌa besa ngeꞌ ladna Dios ta 
na nak besa xmen Cristo. 5  Leꞌa besa lá yoo gan gun ni dub 
taꞌa leꞌaka leꞌatsa besa, leꞌa ta ndun besa wa leꞌa Dios leꞌa 
msaꞌa ta wa. 6  Leꞌa xa wa leꞌa msaꞌa ta ndák besa ndadiꞌizh 
besa ná xteꞌe nak trat kub mbinno Dios be men. Leꞌa trat wa 
naꞌanpa nak lak ndab ley, leꞌa-yá ndi dub ta msaꞌa Espíritu ten 
Dios. Leꞌa bexa ndencho ndoꞌ ley wa satka, ná leꞌa Espíritu wa 
ndun nban beuna.

7 Leꞌa ley polta wa ta ukea ndoꞌ tabl geꞌ uzheꞌeb dub ta 
chul, gast lá yoꞌo gan iwiꞌi bexa Israel ndoꞌ Moisés, tant ndon 
nduꞌu naꞌ xa. Parea unitndoꞌka ta na li nduꞌu naꞌ Moisés wa. 
Leꞌa ley wa ndab leꞌa tal ton lá uxobgek ndoꞌ-yá nsabndoꞌ gat. 
8  Ná leꞌa trat kub ndanno Espíritu ten Dios beuna mas uzhebpa 
nluu ta juert nak Dios. 9  Leꞌa ley wa dub ta juert maska ndab-a 
leꞌa be men nsabndoꞌ gat. ¡Parea mas uzheꞌeb dub ta juert ta 
na ndun Dios wen yaꞌan beuna ndoꞌ xa! 10  Leꞌa ta juert ten 
ley polta wa, leꞌa ta wa naꞌanpa juert nak lak uzheꞌeb juert ta 
ncho nat. 11 Leꞌa ta juert ten ley wa ta nitndoꞌ, ná leꞌa ta kub 
ndanno Dios beuna mas uzhebpa dub ta juert leꞌa-yá naꞌanpa 
initndoꞌ.

12  Leꞌa ta na li uniꞌí beuna ta wa, ta weꞌe leꞌa besa naꞌanpa 
izheb gudiꞌizh besa diꞌizh ten Dios ndoꞌ gaꞌal be men. 
13  Naꞌanpa ukachko besa diꞌizh wa lak mtsaw Moisés ndoꞌ na 
no dub bleꞌa lad, ndontsa naꞌanpa iniꞌí bexa Israel leꞌa ta na 
nduꞌu naꞌ ndoꞌ xa wa nsanitndoꞌ. 14  Parea leꞌa bexa wa lá kaꞌab 
yakbeꞌena ta wa. No gast nat leꞌa gor na ndoꞌol bexa ley polta 
ten Dios wa, bi ncho cuent dub ta ntsaw ndoꞌ ta ndanbeꞌe 
bexa, ndontsa lá yakbeꞌena bexa diꞌizh ten Dios. Leꞌa nabtsa 
Cristo gun gan yakbeꞌena bexa-yá. 15  Leꞌa gor na ndoꞌol bexa 
ley ten Moisés wa, leꞌa bexa lá nyakbeꞌena-yá, cuent ncho dub 
bleꞌa lad ntsaw gek bexa wa. 16  Ná leꞌa gor na ndangea ladna 
bexa Jesús Xwan beuna, weꞌe leꞌa ta ntsaw wa cha nitndoꞌ. 
17 Leꞌa Cristo nak Espíritu, leꞌa tal Espíritu ten Dios ncho len 
ladoꞌo beuna, leꞌa beuna yá utoꞌo ndoꞌ ley polta wa. 18  Ta weꞌe 
nat leꞌa beuna naꞌanpa nsaꞌnyaw ndoꞌ na, leꞌa beuna nak cuent 
dub waꞌán nluꞌu be ta chul no ta juert nak Dios. Leꞌa Espíritu 
ten Dios ndun leꞌa beuna nsayak lak nak xa.

Pabl ndadiꞌizh diꞌizh ten Jesucristo

4  1 Leꞌa Dios utsin mbinno besa msaꞌa xa tiꞌin ndee ndun 
besa, ta weꞌe leꞌa besa naꞌanpa ndach ladna. 2  Leꞌa besa 

naꞌanpa gun dub ta xgaꞌach no ni dub ta idono ladna besa. 
Naꞌanpa ukwiꞌinno besa be men, no naꞌanpa ncheꞌa besa diꞌizh 
ten Dios. Leꞌa Dios nsobwiꞌi leꞌa besa ndadiꞌizh sbeꞌen gealngea 
ndoꞌ be men, ndontsa iniꞌí bexa leꞌa ta ndadiꞌizh besa leꞌaka 
nak. 3  Parea tal ncho bexa lá nyakbeꞌena diꞌizh wen ten Cristo 
ta ndadiꞌizh besa, leꞌa ta wa bexa na lá ndap gealnaban ndoꞌ 

Dios. 4  Leꞌa maxuꞌu ntsawuso gek be men ndoꞌ gizhliyo ndee, 
bexa lá ndangea ladna Dios, ndontsa naꞌanpa iniꞌí bexa xeꞌa 
chul ten Cristo. Leꞌa ta wa diꞌizh wen ten Cristo, xa na nak 
lakka nak Dios. 5  Leꞌa besa naꞌanpa ndadiꞌizh cuent tentsa 
besa, leꞌa besa ndi ndadiꞌizh leꞌa Jesucristo nak Xa Nibeꞌe. 
No ndab besa leꞌa besa ndakno bega geal nak beuna xmen 
Jesucristo. 6  Leꞌa Dios xa na unibeꞌe msu xeꞌa sa ukaw, no liga 
nsu xeꞌa len ladoꞌo beuna, ndontsa igondoꞌ beuna xeꞌa chul ten 
Dios, ta nsu ndoꞌ Jesucristo.

Pabl ngeꞌ ladna Dios ndoꞌ be gealkweaꞌ
7 Leꞌa diꞌizh ten Dios dub ta uzhebpa nsak, ná leꞌa besa 

na ndadiꞌizh-a wa nak cuent dub gets btsiꞌin, dub ta lá nsak. 
Li ndontsa iniꞌí be men leꞌa juers ten diꞌizh wa ta nsaꞌa Dios, 
naꞌanpa ta ndák besa-yá. 8  Leꞌa besa nsatid sian gealkweaꞌ, 
parea naꞌanpa kweaꞌ ncho ladna besa. No ncho zha lá iniꞌí 
besa xteꞌe gun besa, parea naꞌanpa ndach ladna besa. 9 No 
ugap ndanno be men besa, parea naꞌanpa ulaꞌa Dios besa. 
No ncho zha ngabi bexa besa, parea naꞌanpa initndoꞌ besa. 
10  Leꞌa lak uniꞌí Jesús gealkweaꞌ gast ngut xa, leꞌa besa no 
niꞌíka gealkweaꞌ guniꞌi pa ndesea besa, ta weꞌe no besa ndap 
gealnaban wats Jesús. 11 Leꞌa idub ndenban besa leꞌa be men 
nlad gut besa, geal nak besa xmen Jesús. Parea leꞌa bexa uniꞌí 
leꞌa besa ndap gealnaban ta nsaꞌa Jesús. 12  Leꞌa ta na li ngi sat 
besa, ta weꞌe leꞌa bega no ndap gealnaban ndoꞌ Dios.

13  Leꞌa diꞌizh ten Dios nkeaniꞌi ndab-a: “Leꞌa naꞌ mgeꞌ ladna 
Dios, ta weꞌe mbidiꞌizh naꞌ”; a no liga leꞌa besa ngeꞌ ladna Dios, 
ta weꞌe no besa ndadiꞌizh diꞌizh ten Dios. 14  Leꞌa besa uniꞌí 
leꞌa Dios mxiste Jesús Xwan beuna ndoꞌ gealgut; no liga ixiste 
xa besa, cha yoꞌo xa besa wats xa no bego baꞌ. 15  Leꞌa besa li 
nsatid ndoꞌ itea be gealkweaꞌ wa, geal leꞌa besa nkweaꞌ ladna 
bega. Weꞌe mas kwaꞌadta be men iniꞌí xteꞌe nkweaꞌ ladna Dios 
bexa, cha mas uzheꞌeb usaꞌa be men xno ndoꞌ Dios, gab bexa 
leꞌa Dios uzhebpa siꞌil nak.

16  Ta weꞌe naꞌanpa ndach ladna besa; leꞌa kad wizh leꞌa 
besa nsayak gox, ná leꞌa len ladoꞌo besa itea wizh nsayak 
juert. 17 Leꞌa be gealkweaꞌ nsatid besa nat, leꞌa ta wa dub ta 

ndidotsa no dub ta uxaxtsa nsatid. Parea leꞌa ta wa leꞌa ndun 
gal usoꞌ besa wen yoo besa wats Dios idub tiemp. 18  Naꞌanpa 
ndanbeꞌe besa be ta naꞌ besa, ndi ndanbeꞌe besa be ta lá naꞌ 
besa. Leꞌa be ta naꞌ besa wa naꞌanpa kwen ncho, ná leꞌa be ta 
lá naꞌ besa wa idub tiemp ncho.

5  1 Leꞌa beꞌal las beuna cuent nak dub niꞌilad ndoꞌ gizhliyo 
ndee. Leꞌa gor na gat beuna leꞌa Dios usaꞌa stub sa yoo 

beuna gibeꞌa. Leꞌa ta wa naꞌanpa nak dub ta ndandeꞌe men, 
leꞌa-yá dub ta ncho gibeꞌa dub ta nunk lá idub. 2  Nat ngaꞌa 
ladna beuna tant nsaꞌab ladna beuna yoo beuna sa gibeꞌa 
wa. 3  Leꞌa sa wa naꞌanpa yaꞌan beuna cuent dub men lá ndap 
xab na, leꞌa beuna ndi gap xab kub na. 4  Leꞌa nat ndencho 
beuna ndoꞌ gizhliyo ndee, leꞌa beuna ngaꞌa ladna tant kweaꞌ 
ncho ladna beuna, geal leꞌa beuna lá nlad gak cuent dub xa lá 
ndap xab na, leꞌa beuna ndi nlad gap xab kub na. Leꞌa beꞌal las 
beuna dub ta snitndoꞌ, parea leꞌa Dios syunno-yá dub ta nban 
idub tiemp. 5  Leꞌa Dios leꞌa mbindeꞌe beuna ndontsa li gak 
beuna, no msaꞌa xa Espíritu ten xa ndoꞌ beuna, ta na nluu leꞌa 
xa usaꞌaka itea ta ndab xa.

6  Ta weꞌe leꞌa besa idub tiemp ngeꞌ ladna Dios, leꞌa besa 
uniꞌí leꞌa idub zha ncho besa ndoꞌ gizhliyo ndee leꞌa besa 
naꞌanpa yoo wats Cristo. 7 Naꞌanpa naꞌ besa xa, parea leꞌa besa 
ngeꞌka ladna xa. 8  No ndangea ladna besa leꞌa besa yaꞌ wats 
Cristo zha ulaꞌa besa beꞌal las besa ndee, no li nlad besa gun 
besa. 9  Ta weꞌe ndun besa juers gun besa lak nsak ladna Cristo, 
tal ncho besa ndoꞌ gizhliyo ndee natal nseaꞌ besa wats Cristo. 
10  Leꞌa gal dub wizh leꞌa beuna iteanak ilanseaꞌ ndoꞌ Cristo, 
weꞌe usaꞌa xa ta nsabndoꞌ ikaꞌa kadga dub beuna, lakka mbin 
beuna ndoꞌ gizhliyo, tal wen mbin beuna natal ugap mbin 
beuna.

Xteꞌe wen yaꞌan beuna ndoꞌ Dios
11 Leꞌa besa uniꞌí leꞌa ta li gun Cristo wa ta nzheb be men 

ndoꞌ na. Ta weꞌe ntenxeꞌa besa be men gungea ladna bexa 
Cristo. Leꞌa Dios leꞌa nchandoꞌ xteꞌe nak besa, no nlad naꞌ 
iniꞌí bega xteꞌe nak besa. 12  Naꞌanpa izhinnona besa ta ndun 
besa, leꞌa besa ndi nladtsa itenno ladna bega besa. Weꞌe gap 
bega xtaꞌan ikaꞌab bega ndoꞌ bexa nzhinnona be ta nak bexa, 
parea leꞌa ladoꞌo bexa wa naꞌanpa gaꞌal nak ndoꞌ Dios. 13  Tal 

ncho bega nsak leꞌa besa loc nak, leꞌa ta wa geal ndun besa 
tiꞌin ten Dios. Ná tal ncho bega nsak leꞌa besa utsin ndanbeꞌe, 
leꞌa ta wa geal ndakno besa bega. 14  Leꞌa ta na nkweaꞌ ladna 
Cristo besa, ta weꞌe sbeꞌen ta nsak ladna xa ndun besa. Leꞌa 
besa uniꞌí leꞌa Cristo ngut sakndoꞌ itea beuna, ta weꞌe leꞌa 
itea beuna nak cuent dub xa ngut. 15  Leꞌa Cristo ngut sakndoꞌ 
beuna, ta weꞌe yá lá gunta beuna ta nladtsa beuna, ndi gun 
beuna ta nlad Cristo, xa na ngut no mban xa ndontsa gap 
beuna gealnaban.

16  Ta weꞌe leꞌa nat idub ndoꞌ ndee yá lá iwiꞌita besa ndoꞌ 
stub men lak ndanbeꞌetsa be men. Leꞌa polta leꞌa besa li mwiꞌi 
ndoꞌ Cristo, ná nat leꞌa besa yá lá gunta ta wa. 17 Leꞌa tal ton 
bexa nak xmen Cristo leꞌa bexa mzheꞌa. Leꞌa be ta ngok xa 
polta yá utidla, nat leꞌa-yá myak dub ta kub. 18  Leꞌa itea be ta 
ndee wa ta ndun Dios, xa mbin wen myaꞌan besa ndoꞌ xa juers 
ten ta mbin Cristo. No msaꞌa xa tiꞌin ndun besa, ndadiꞌizh besa 
ná xteꞌe wen yaꞌan be men ndoꞌ Dios. 19  Leꞌa ta wa gab leꞌa 
juers ten Cristo leꞌa Dios utsuꞌu be ke ten be men, no mbin 
Dios leꞌa be men syoꞌo gan wen yaꞌan ndoꞌ xa. No ndab xa 
gudiꞌizh besa xteꞌe yak utsin be men ndoꞌ xa. 20  Leꞌa Cristo leꞌa 
mtuꞌub besa gudiꞌizh besa diꞌizh ten xa sakndoꞌ xa. Leꞌa ta wa 
gab leꞌa Dios ndadiꞌizh ndoꞌ bega juers ten ta ndadiꞌizh besa. 
Ta weꞌe leꞌa besa ndab ndoꞌ bega yak utsin bega ndoꞌ Dios, leꞌa 
ta wa ta ndab Cristo ndoꞌ bega. 21 Leꞌa Cristo ni dub ke lá ndap, 
parea leꞌa Dios mbinno xa cuent dub xa ndap ke. Nat leꞌa ta li 
mbin Cristo wa, leꞌa beuna naꞌantapa ndap ke ndoꞌ Dios.

6  1 Ta weꞌe leꞌa besa na nak xa ndun tiꞌin ten Dios wa, 
ntenxeꞌa besa bega naꞌanpa utsaꞌal bega ta na nkweaꞌ 

ladna Dios bega. 2  Leꞌa diꞌizh ten Dios nkeaniꞌi ndab Dios:

Leꞌa gor na nsabndoꞌ-yá, leꞌa naꞌ mbín ta ndab lu.
No wizh na mkiꞌin lu naꞌ, leꞌa naꞌ ngokno lu. b

Leꞌa naꞌ gáp ndoꞌ bega leꞌa gor nsabndoꞌ-yá wa no wizh nkiꞌin 
bega xa wa, nat leꞌa zha wa ngol.

3  Leꞌa besa ndun juers ni dub ta ugap lá gak besa, ndontsa 
naꞌanpa inisi be men be tiꞌin ndun besa. 4  Ndi ndun besa ta 

nluꞌu leꞌa besa tiꞌin tenka Dios ndun. Leꞌa besa nxik ndoꞌ 
sian be gealkweaꞌ. Ncho zha naꞌan xtaꞌan ndap besa, no ugap 
ndanno be men besa, 5  no ngin bexa besa, no nkeꞌa bexa 
besa litgiꞌib. No ncho zha leꞌa kwaꞌad be men ndaklono besa, 
no kwen ndun besa tiꞌin, no gast lá ndadgats utsin besa, no 
lá ndap besa ta gaw besa. 6  Parea umbiꞌi nak ladoꞌo besa 
ndoꞌ Dios, no ndák besa diꞌizh ten Dios, no ndap besa mod 
ndoꞌ be men, no utsin nak besa ndoꞌ bexa, no leꞌa Espíritu 
ten Dios ndakno besa, no nkweaꞌ ladna besa be men. 7 No 
sbeꞌen gealngea ndadiꞌizh besa, no ndap besa juers ten Dios. 
No ndantiꞌin besa be ta nsaꞌa Dios ndontsa utsaw besa ndoꞌ 
ta ndun bexa ugap no utsakndoꞌ besa ndoꞌ bexa wa. 8  Ncho 
be men ndap mod ndoꞌ besa, no ncho xa ugap ndanno besa. 
Ncho xa utsin ndadiꞌizh ndoꞌ besa, no ncho xa nisi besa. 
Ncho xa ndab leꞌa besa ndun gealkwiꞌin, parea leꞌa besa 
sbeꞌen gealngea ndadiꞌizh. 9  No ncho xa ndab leꞌa lá nchandoꞌ 
besa, maska nchandoꞌka bexa besa. No ncho zha ngi sat 
besa, ná bi nban besa. No ncho zha ntsaksi be men besa, ná 
naꞌanpa ndut bexa besa. 10  Ncho zha ndiꞌizh uban yoo ladna 
besa, ná leꞌa besa ndi nten ladna. No ncho zha uban nak 
besa, ná leꞌa ta ndadiꞌizh besa nyak rik be men ndoꞌ Dios. No 
ncho gor naꞌan xtaꞌan ndap besa, ná leꞌa ndoꞌ Dios leꞌa besa 
itea taꞌa ndap.

11 Leꞌa bego xa Corinto baꞌ, leꞌa besa gaꞌal ndadiꞌizh ndoꞌ 
bega idub ncho ladna besa. 12  Leꞌa besa uzheꞌeb nkweaꞌ 
ladna bega, ná leꞌa bega naꞌanpa uzheꞌeb nkweaꞌ ladna 
besa. 13  Ta weꞌe gáp naꞌ ndoꞌ bega lak ndab dub men ndoꞌ 
xmeꞌed na: bkweaꞌ ladna bega besa lak nkweaꞌ ladna 
besa bega.

Leꞌa beuna cuent nak niꞌi ten Dios
14  Leꞌa bega lá nsabndoꞌ uchealtsaꞌa bexa lá ndangea ladna 

Cristo, leꞌa be ta wen naꞌanpa nak lak nak be ta ugap. Leꞌa 
dub sa ndoꞌ xeꞌa nsea dub sa ukaw uzhebpa xaꞌaga nak-a. 
15  Leꞌa Cristo nsea maxuꞌu naꞌanpa dubtsa nak. No liga leꞌa dub 
xa ndangea ladna Cristo naꞌanpa dubtsa nak nsea dub xa lá 
ndangea ladna Cristo. 16  Lá nsabndoꞌ yoo be dios gizhliyo len 
niꞌi ten Dios. Leꞌa beuna nak lak nak dub niꞌi ten Dios xa nban, 
lak ndab Dios:

Leꞌa naꞌ yoꞌono bexa ndee, no ikesea naꞌ lat bexa.
Leꞌa naꞌ gak Dios ten bexa, leꞌa bexa gak xmen naꞌ. c

17 Ta weꞌe no ndab Dios:

Utoꞌo bega lat bexa lá nchandoꞌ naꞌ,
yá lá gakta bega lak nak bexa.

Lá gun bega be ta bzhiꞌik ndun bexa,
weꞌe cha yoo bega wats naꞌ. d

 18 Leꞌa naꞌ gak Xus bega, leꞌa bega gak xiꞌín naꞌ. e
Li ndab Dios xa ndon leꞌa juert.

7  1 Leꞌa bego nak amig ten naꞌ, leꞌa ta na li ndab Dios gun 
xa wa, ta weꞌe isambiꞌi beuna ndoꞌ itea be ta bzhiꞌik, lak 

be ta ndun beuna no be ta ndanbeꞌe beuna. Weꞌe izheb beuna 
ndoꞌ Dios, gun beuna juers umbiꞌi gak beuna ndoꞌ xa.

Pabl mten ladna leꞌa bexa Corinto utsin ndun
2  Leꞌa naꞌ nlad ikweaꞌ ladna bega besa, leꞌa besa naꞌanpa 

ugap ndanno bega, no ni lá ndun besa ta gailaꞌ bega ndoꞌ ta 
ugap, no ni lá nkwiꞌinno besa bega. 3  Naꞌanpa ndáp naꞌ ta wa 
por na inisi naꞌ bega, leꞌa naꞌ yá ndápka ndoꞌ bega leꞌa besa 
nkweaꞌ ladna bega. Ta weꞌe naꞌanpa iteltsaꞌa beuna idub nban 
beuna no gast zha gat beuna. 4  Leꞌa naꞌ gaꞌal ndadiꞌizh ndoꞌ 
bega no uzhebpa ntenno lad naꞌ bega. Maska ntid besa sian 
gealkweaꞌ, leꞌa naꞌ ntenka ladna.

5  Ta ugeaka leꞌa zha na ulanseata besa Macedonia ndee, 
leꞌa besa naꞌanpa wen yoꞌobe, leꞌa besa ndi uzhebpa juert utid. 
Itea lad ndakloo be men ndoꞌ besa no ngi nzheb besa. 6  Parea 
leꞌa Dios xa na nluꞌuzh bexa nsayach ladna, mluꞌuzh xa besa 
gor ulen Tito. 7 Naꞌanpa nabtsa ta ulen xa wa mten ladna besa. 
Leꞌa besa no mten ladna ta na ndab xa leꞌa xa ntenno ladna 
bega. Ndab xa leꞌa bega nlad iniꞌí besa, no ndoꞌonno bega besa 
no be gealkweaꞌ nsatid besa, no nyuꞌno ladna bega naꞌ. Ta 
weꞌe mas mten lad naꞌ.

8  Leꞌa gor na mbiꞌil bega git mtuꞌub naꞌ ndoꞌ bega wa, leꞌa bega 
uban myoꞌo ladna. Leꞌa gor mbin naꞌ ta wa, cha mbinbe naꞌ leꞌa 

naꞌ lá nsabndoꞌ utuꞌub ta wa. Ná nat leꞌa naꞌ naꞌanpa li ndunbeꞌe. 
9 Nat naꞌanpa nten lad naꞌ uban myoꞌo ladna bega, parea nten lad 
naꞌ leꞌa ta na li uban myoꞌo ladna bega wa, ta weꞌe myach bega 
ndoꞌ Dios. Leꞌa bega uban myoꞌo ladna lak nlad Dios gun bega, 
ta weꞌe nsak naꞌ leꞌa git mtuꞌub naꞌ wa ngoknoka bega. 10 Leꞌa ta 
na uban nyoꞌo ladna dub men lak nsak ladna Dios, leꞌa ta wa leꞌa 
gun igondoꞌ xa be ke ten xa, cha gap xa gealnaban ndoꞌ Dios. Ná 
leꞌa ta na uban nyoꞌo ladna dub men ndoꞌ be ta gizhliyo ndee, 
leꞌa ta wa lá yoo gan gun gap xa gealnaban ndoꞌ Dios. 11 Blaꞌach 
bega ná xteꞌe wen mbin bega, ta na li uban myoꞌo ladna bega lak 
nsak ladna Dios. Ta weꞌe mbinbeꞌe bega gun bega ta nsabndoꞌ, 
no mtsakndoꞌ bega, no ngokloo bega, no mzheb bega, no nlad 
bega iniꞌí bega naꞌ, no myuꞌno ladna bega naꞌ, no mtsaksi bega xa 
ugap mbin wa. Ta weꞌe uní naꞌ leꞌa bega naꞌanpa no ngun ta ugap 
wa. 12  Leꞌa gor na mtuꞌub naꞌ git wa ndoꞌ bega, leꞌa naꞌ naꞌanpa 
li ngun ke tentsa xa li ugap mbin wa no ni ke ten xa na li ugap 
mbinno xa wa. Leꞌa naꞌ ndi mtuꞌub git wa ndontsa igondoꞌ bega 
ná xteꞌe nkweaꞌ ladna bega besa ndoꞌ Dios.

13  Ta weꞌe leꞌa besa ntenno ladna be ta li mbin bega wa. No 
uzheꞌeb mtenno ladna besa ta na li mtenno ladna Tito bega. 
14  Leꞌa naꞌ ndápla ndoꞌ Tito leꞌa bega utsinka ndun, cha tsoꞌo wa 
leꞌa xa no uniꞌí leꞌa ta wa ta ugeaka. Leꞌa lak sbeꞌen gealngea 
ndadiꞌizh besa ndoꞌ bega, no liga leꞌa ta na li ndab besa ndoꞌ 
Tito wa ta ugeaka. 15  Nat leꞌa xa wa mas uzheꞌeb nkweaꞌ ladna 
bega, gor ntseꞌa ladna xa xteꞌe nxobgek bega ndoꞌ xa, no xteꞌe 
ngop bega mod ndoꞌ xa gor na mlaꞌnchaꞌ xa sa baꞌ. 16  Leꞌa naꞌ 
ndee nten ladna, leꞌa naꞌ uní leꞌa bega utsinka ndun.

Bexa Corinto nsabndoꞌ gakno bexa na nkiꞌin-a

8  1 Leꞌa bego nak beuna xmen Cristo, leꞌa nat leꞌa besa nlad 
iniꞌí bega ná xteꞌe uzhebpa wen ndanno Dios be xmen 

Cristo ndencho Macedonia ndee. 2  Maska nsatid bexa ndoꞌ sian 
gealkweaꞌ, leꞌa bexa ndi uzhebpa nten ladna. No maska uban 
nak bexa, leꞌa bexa ndi uzhebpa nsaꞌa med ndoꞌ bexa nkiꞌin-a. 
3  Leꞌa naꞌ gáp ndoꞌ bega, leꞌa bexa nten ladna nsaꞌa bexa dub lak 
syoꞌo gan usaꞌa bexa, no gast ndi mas sian-a nsaꞌa bexa. 4  No 
unabpa bexa Macedonia wa ulaꞌa besa usaꞌa bexa med ta gakno 
bexa wa bexa no nak xmen Cristo. 5  No mbin bexa dub taꞌa ni 
lá ndanbeꞌe besa ti li gun bexa. Leꞌa bexa mbinbeꞌe leꞌa bexa 

idub ncho ladna ndun tiꞌin ndoꞌ Dios no ndoꞌ besa, lak nlad Dios 
gun bexa. 6  Leꞌa Tito usaxan nyunjunt be med na li nsaꞌa bega 
wa. Ta weꞌe ndab besa giꞌidgal xa sa baꞌ ndontsa li yunjuntgal 
xa med wa. 7 Leꞌa bega uzhebpa utsin ndun itea be taꞌa, lak 
ngeꞌ ladna bega Cristo, no ndadiꞌizh bega diꞌizh ten Dios, no 
nyakbeꞌena bega sian taꞌa, no ndakno bega be men, no nkweaꞌ 
ladna bega besa. Ta weꞌe nsabndoꞌ usaꞌa bega med wa.

8  Leꞌa naꞌ naꞌanpa inibeꞌe li gun bega, leꞌa naꞌ ndi nlad iniꞌí 
bega xteꞌe utsin mbin bexa xaꞌaga wa, weꞌe cha no bega uluꞌu 
xteꞌe nkweaꞌ ladna bega be ltsaꞌa bega. 9  Leꞌa bega uniꞌíka leꞌa 
Jesucristo Xwan beuna uzhebpa wen ndanno beuna. Leꞌa xa 
uzheꞌeb nkweaꞌ ladna bega, ta weꞌe mlaꞌa xa itea be ta ndap 
xa, myak xa dub xa prob, ndontsa leꞌa bega myak rik ndoꞌ 
Dios. 10  Nat ndee gáp naꞌ leꞌa bega nsabndoꞌ gun ta wen wa. 
Leꞌa udub liꞌin leꞌa bega ndon ned msaꞌa med wa, cha mten 
ladna bega li mbin bega. 11 Nat nsabndoꞌ usandoꞌ bega ta li 
usaxan bega wa. Leꞌa lak uxax ndab bega gakno bega bexa 
wa, no liga uxax usandoꞌ bega ta wa, usaꞌa bega tal plo-yá 
syoꞌo gan usaꞌa bega. 12  Tal leꞌa bega nladka gakno bexa, leꞌa 
Dios itenno ladna tal plo-yá syoꞌo gan usaꞌa bega. Naꞌanpa gab 
Dios juerska usaꞌa bega dub ta lá ndap bega.

13  Naꞌanpa li ndáp naꞌ ta wa por na nabtsa bexa wa wen 
yoobe, cha yá lá gapta bega ta nkiꞌin bega. 14  Leꞌa naꞌ ndi nlad 
parej gap bega taꞌa. Leꞌa nat leꞌa bega ndakno bexa nsaꞌa bega 
be ta nkiꞌin bexa. Leꞌa gal zha leꞌa bexa wa gaknoga bega 
usaꞌa bexa ta ikiꞌin bega. Cha li parej gap bega taꞌa. 15  Leꞌa ta 
wa lak nkeaniꞌi diꞌizh ten Dios, ndab-a:

Leꞌa bexa mteleꞌe sian-a naꞌanpa yaꞌan sobr na ten na,
geal leꞌa bexa wa ngokno bexa mteleꞌe dub tuzh-a,

ndontsa naꞌanpa ngun jwalt na ten bexa wa. f

Pabl mtuꞌub Tito gezh Corinto
16  Nat nsa naꞌ xno ndoꞌ Dios leꞌa Tito no nlad gakno bega 

lakka nlad naꞌ ndee. 17 Unaꞌab naꞌ ndoꞌ Tito yaꞌinaꞌ xa bega, 
cha mten ladna xa ndab xa leꞌa xa saꞌka, leꞌa xa no nlad iniꞌí 
bega. 18  No utuꞌub besa stub xmen Cristo yaꞌno Tito. Leꞌa be 

2 Corintios 8  



483

xmen Cristo bexa ndencho itea lad ndab leꞌa xa wa uzheꞌeb 
ndadiꞌizh diꞌizh wen ten Cristo. 19  No mti bexa wa xa, yaꞌno xa 
besa zha yaꞌulaꞌa besa med wa Jerusalén, ndontsa usaꞌa bexa 
Jerusalén wa xno ndoꞌ Dios nsea iniꞌí bexa leꞌa besa no nlad 
gakno bexa. 20  Leꞌa besa lá nlad gab be men leꞌa besa lá isuꞌu 
yansu be med wa. 21 Leꞌa besa ndi nlad utsin gun besa, dub ta 
isak ladna Dios no be men.

22  No utuꞌub besa stub xmen Cristo yaꞌno itop bexa wa, leꞌa 
besa sianla biaj uniꞌí leꞌa xa wenka ndun. No nat mas li gun xa 
ta wa, leꞌa xa ngeꞌ ladna leꞌa bega gun lak nsabndoꞌ gun bega. 
23  Leꞌa Tito nak xa ndunno naꞌ tiꞌin ten Dios, ndakno besa 
bega. Leꞌa cuent ten stop bexa wa, leꞌa be xmen Cristo mtuꞌub 
bexa yaꞌno bexa Tito, leꞌa itop bexa wa ndun ta nsak ladna 
Cristo. 24  Utsin binno bega bexa wa, ndontsa iniꞌí itea be xmen 
Cristo leꞌa bega nkweaꞌka ladna itop xa wa, no iniꞌí bexa ná 
xtaꞌan ntenno ladna besa bega.

9  1 Leꞌa naꞌ yá lá nkiꞌinta ukeꞌa cuent ten med usaꞌa bega 
wa, ta gakno bega be xmen Cristo wa. 2  Leꞌa naꞌ uníka 

leꞌa bega nlad gakno bexa, lak ndápka naꞌ ndoꞌ bexa ndencho 
Macedonia ndee. Ndáp naꞌ leꞌa bega xa Acaya baꞌ udub liꞌinta 
nlad usaꞌa med wa. Ta weꞌe leꞌa kwaꞌad bexa ncho sa ndee no 
nlad usaꞌa med wa. 3  Nat ntuꞌub naꞌ Tito nsea stop bexa wa 
ndoꞌ bega, ndontsa iniꞌí be men ndee leꞌa ta ndáp naꞌ cuent ten 
bega wa ta ugeaka, leꞌa bega listka nde usaꞌa med wa. 4  Leꞌa 
zha gal inaꞌgal naꞌ bega, leꞌa naꞌ goo pla bexa Macedonia ndee. 
Parea leꞌa naꞌ lá nlad iniꞌí bexa leꞌa bega naꞌanpa listla nde 
usaꞌa med wa. Leꞌa ta wa gun ido ladna besa, geal leꞌa besa 
ngeꞌ ladna leꞌa bega usaꞌaka med wa. ¡Parea leꞌa cuent ten 
bega leꞌa ta wa mas ta udalad! 5  Ta weꞌe mbinbe naꞌ nsabndoꞌ 
utuꞌub naꞌ yon bexa ndee ndoꞌ bega, gakno bexa iganleꞌe be 
med ndab bega usaꞌa bega wa. Weꞌe gal zha ilen naꞌ sa baꞌ leꞌa 
med usaꞌa bega wa listla nak, dub ta idub ncho ladna bega 
usaꞌa bega, naꞌanpa dub ta lajuerska usaꞌa bega.

6  Parea leꞌa naꞌ gáp leꞌa dub xa ndidotsa ndas be taꞌa, leꞌa 
xa wa ndidotsaga taꞌa uteleꞌe. Ná leꞌa dub xa sian taꞌa ndas, 
leꞌa xa wa sian taꞌa uteleꞌe. 7 Leꞌa kadga dub bega nsabndoꞌ 
usaꞌa dub lak ta ndanbeꞌe bega. Naꞌanpa uban yoo ladna 
bega gor na usaꞌa bega-yá, no ni lá gunbeꞌe bega leꞌa bega 
juerska usaꞌa-yá. Leꞌa Dios mas nkweaꞌ ladna dub xa nten 

ladna nsaꞌa taꞌa. 8  Leꞌa Dios usaꞌa iteanak be ta wen ndoꞌ 
bega, gap bega mas sian taꞌa ndoꞌ dub lak-a nkiꞌin bega, 
ndontsa gakno bega itea bexa nkiꞌin-a. 9  Lak nkeaniꞌi diꞌizh 
ten Dios, ndab-a:

Leꞌa xa mtseꞌa be taꞌa, msaꞌa xa-yá ndoꞌ bexa uban nak.
Leꞌa be ta wen ndun xa wa naꞌanpa initndoꞌ. g

10  Leꞌa Dios ntseꞌa bid ndoꞌ bexa gas-a, no ntseꞌa xa pan ndoꞌ 
bexa gaw-a. No liga leꞌa Dios leꞌa usaꞌa ta nkiꞌin bega, cha gun 
xa gap bega sian be taꞌa, ndontsa sian be ta wen gun bega. 
11 Weꞌe naꞌan xtaꞌan gun jwalt cuent ten bega, no usaꞌa bega ta 
nkiꞌin bexa wa. Weꞌe leꞌa bexa kwaꞌad wa usaꞌa xno ndoꞌ Dios. 
12  Leꞌa ta na li wen gun bega wa, ta weꞌe leꞌa be xmen Cristo 
ndencho sa wa naꞌanta xtaꞌan gun jwalt, no uzhebpa usaꞌa 
bexa wa xno ndoꞌ Dios. 13  Leꞌa ta na ndakno bega bexa wa 
nluu leꞌa bega nxobgekka ndoꞌ diꞌizh wen ten Cristo, ta ndab 
bega ndangea ladna bega wa. Cha uzhebpa usaꞌa bexa xno 
ndoꞌ Dios, leꞌa bega sian med nsaꞌa ndoꞌ bexa wa no ndoꞌ itea 
be men. 14  Cha inab bexa ndoꞌ Dios gakno xa bega no ikweaꞌ 
ladna bexa bega, geal leꞌa bexa wa iniꞌí leꞌa Dios uzhebpa 
ndakno bega. 15  ¡Usaꞌa beuna xno ndoꞌ Dios leꞌa xa msaꞌa dub 
ta uzheꞌeb wen ndoꞌ beuna, dub ta gast ni lá iniꞌí min xteꞌe 
gab min ndoꞌ ta wa!

Pabl ndab leꞌa ndun tiꞌin ten Dios

10  1 Leꞌa naꞌ Pabl inaꞌab naꞌ dub taꞌa ndoꞌ bega, parea 
utsintsa inaꞌab naꞌ-yá lak utsin nak Cristo. Leꞌa ncho 

bexa ndab leꞌa zha na nchoꞌono naꞌ bega leꞌa naꞌ utsin nak 
ndoꞌ bega. Parea ndab bexa leꞌa naꞌ nbeyo bega ndoꞌ git nkeꞌa 
naꞌ zha na sit nchoꞌo naꞌ. 2  Nat naꞌab naꞌ ndoꞌ bega utsintsa 
gak bega, ndontsa gal zha gal inaꞌ naꞌ bega naꞌan xtaꞌan kuyo 
naꞌ bega. Parea ncho bega ndab leꞌa besa ndun lakka ndun be 
men gizhliyo. Leꞌa naꞌ kuyoka bexa wa. 3  Leꞌa besa ndee men 
ndenchoka ndoꞌ gizhliyo ndee, parea naꞌanpa ndun besa lak 
ndun be men gizhliyo. 4  Leꞌa ta ndun besa wa naꞌanpa nak 
lak nak ta ndun be men lá nchandoꞌ Dios. Leꞌa besa ndi ngeꞌ 

ladna juers ten Dios, ndontsa gun besa gan ndoꞌ be ta ugap. 
5  Li ndun besa gan ndoꞌ bexa nyotoꞌono besa, no ndoꞌ bexa 
zhin nak, bexa ndaklono diꞌizh ten Dios. No ndun besa gan 
ndoꞌ itea be taꞌa ndanbeꞌe bexa, ndontsa li uxobgek bexa ndoꞌ 
Cristo. 6  Leꞌa zha na iniꞌí besa leꞌa bega nxobgekka, leꞌa besa 
kuyo bexa lá nxobgek wa.

7 Leꞌa bego nlaꞌach be ta naꞌtsa bega. Leꞌa tal ton bega 
nsak leꞌa bega nak xmen Cristo, nsabndoꞌ yakbeꞌena bega 
leꞌa besa no nak xmen Cristo. 8  Ta ugeaka leꞌa naꞌ nzhinna ta 
na msoꞌ Cristo besa, ndun besa tiꞌin ten xa. Leꞌa naꞌ naꞌanpa 
ndono ladna ta wa, geal leꞌa Cristo msaꞌa tiꞌin wa ndoꞌ besa, 
ndontsa gakno besa bega, naꞌanpa ndi ugap gunno besa 
bega. 9  Leꞌa naꞌ lá nlad izheb bega ndoꞌ naꞌ ta nkeꞌa naꞌ ndoꞌ 
be git ndee, 10  leꞌa ncho bega ndab leꞌa gor nkeꞌa naꞌ dub git 
leꞌa naꞌ uzhebpa ugiꞌi nak ndoꞌ bega, ná leꞌa zha nchoꞌono 
naꞌ bega, bchaꞌan nak naꞌ no lá isu naꞌ gudiꞌizh naꞌ. 11 Leꞌa 
bego na li ndab wa nsabndoꞌ yakbeꞌena leꞌa lak nkeꞌa naꞌ 
ndoꞌ git ndee gor sit nsoꞌ naꞌ, likaga gudiꞌizh naꞌ gal zha 
yoꞌo naꞌ lat bega.

12  Leꞌa besa naꞌanpa gab leꞌa besa ndák, lak ncho bexa 
li nzhinna leꞌa bexa ndák. Leꞌa bexa wa naꞌanpa wen 
ndanbeꞌe, leꞌa bexa leꞌaka nwiꞌi xteꞌe nak bexa. 13  Ná leꞌa 
besa naꞌanpa izhinnona dub taꞌa lá nsabndoꞌ. Leꞌa besa ndi 
nzhinnona tiꞌin msaꞌa Dios gun besa, ta mbin besa lat bego 
baꞌ wa. 14  Tal leꞌa besa lá ngiꞌid wats bega, leꞌa bega syoꞌo 
gan gab leꞌa ta ndab besa wa dub ta lá nsabndoꞌ, parea leꞌa 
bega uniꞌíka leꞌa besa ngok xa ned mbidiꞌizh diꞌizh wen ten 
Cristo ndoꞌ bega. 15  No naꞌanpa nzhinnona besa ta ndun 
stubga men. Leꞌa besa ndi nlad mas gungea ladna bega 
Cristo, ndontsa mas gaktiꞌin ta ndun besa lat bego baꞌ. Leꞌa 
laktsa msaꞌa Dios tiꞌin gun besa, litsa nlad besa gun besa. 
16  No nlad besa gudiꞌizh besa diꞌizh wen ten Cristo ndoꞌ be 
men ncho mas sit ndoꞌ bego baꞌ, sa na ni dub xa gol gun 
tiꞌin wa. Weꞌe naꞌan ton gab leꞌa besa nzhinnona tiꞌin mbin 
stubga men.

17 Leꞌa tal ton nlad izhinna, izhinnona xa ta ndun Dios Xa 
Nibeꞌe. 18  Leꞌa bexa na leꞌa ndab leꞌa ta ndun xa wa ta wen, 
leꞌa ta ndab xa wa naꞌanpa ta nsak. Leꞌa ta nsak wa, leꞌa ta wa 
ta gab Dios naga wen ndun bexa.

Bexa nkwiꞌin ndab leꞌa nak apostol ten Cristo

11  1 Nat bxik bega ndoꞌ stub taꞌa gáp naꞌ ndoꞌ bega, maska 
gab bega leꞌa-yá ta tont. 2  Leꞌa naꞌ nyuꞌno ladna bega 

lak nyuꞌno ladna Dios bega. Nlad naꞌ umbiꞌi gak ladoꞌo bega 
ndoꞌ Cristo, lak nsoꞌ dub xagots umbiꞌi nak ndoꞌ xabgiꞌi ikaꞌa xa. 
3  Parea leꞌa naꞌ nzheb leꞌa lak mkwiꞌinno dub mbeꞌal Eva, no liga 
skwiꞌinno dub men bega, cha ulaꞌa bega ta na ndangea ladna 
bega Cristo. 4  Leꞌa ncho bexa ndab nluꞌu diꞌizh ten Jesús, parea 
xaꞌaga nak-a ndoꞌ ta mluu besa wa. Ná leꞌa bega cha ndangea 
ladna ta ndab xa wa. Leꞌa ta nluꞌu bexa wa cuent ten dub espíritu 
xaꞌaga nak ndoꞌ Espíritu ten Dios. No ndab xa leꞌa ta ndadiꞌizh 
xa wa diꞌizh wen ten Cristo, parea xaꞌaga nak-a ndoꞌ ta mbingea 
ladna bega zha ned wa. 5  Ndab bexa leꞌa bexa nak apostol ndon 
leꞌa nsak, parea leꞌa bexa naꞌanpa mas nsak ndoꞌ naꞌ. 6  Maska 
naꞌanpa chul ndadiꞌizh naꞌ lak ndadiꞌizh bexa wa, parea leꞌa naꞌ 
mas ndák ndoꞌ bexa wa, lak uniꞌíka bega zha uyoꞌo naꞌ lat bega.

7 Leꞌa naꞌ ndee lá isen med gor mbidiꞌizh naꞌ diꞌizh wen ten Dios 
ndoꞌ bega. Leꞌa naꞌ ndi mbin cuent dub xa naꞌanpa nsak lat bega, 
ndontsa mgeꞌ ladna bega Dios. ¿Nsak bega zha leꞌa ta li mbin naꞌ 
wa dub ta ugap? 8  Ndi usen naꞌ med msaꞌa stapla xkwaꞌa be xmen 
Cristo, ndontsa gakno naꞌ bega. 9 Leꞌa zha uyoꞌono naꞌ bega baꞌ 
ncho zha nkiꞌin naꞌ taꞌa. Parea naꞌanpa inaꞌab naꞌ-yá ndoꞌ bega, 
leꞌa be xmen Cristo bexa Macedonia ndi leꞌa mbiꞌidno ta nkiꞌin naꞌ 
wa. Ta weꞌe naꞌan xtaꞌan inaꞌab naꞌ ndoꞌ bega zha wa, no naꞌanpa 
li gun naꞌ. 10 Leꞌa lak segurkapa nak gealngea ten Cristo, no liga 
segurkapa ta gáp naꞌ ndee: Naꞌan ton koꞌo ta nten lad naꞌ, leꞌa idub 
Acaya baꞌ leꞌa naꞌ naꞌanpa inaꞌab med ndoꞌ be men. 11 ¿Uniꞌí bega 
xtaꞌan li ndáp naꞌ zha? ¿Nsak bega zha leꞌa naꞌ naꞌanpa nkweaꞌ 
ladna bega? Leꞌa Dios uniꞌí leꞌa naꞌ nkweaꞌka ladna bega.

12  Leꞌa naꞌ gun sig naꞌanpa isen naꞌ med ten bega, ndontsa leꞌa 
bexa nluꞌu be ta ugap wa lá yoo gan gab leꞌa bexa wa ndun lakta 
ndun naꞌ. 13  Leꞌa bexa wa nkwiꞌin ndab leꞌa nak apostol ten Cristo, 
no ndab bexa leꞌa bexa leꞌa ndun tiꞌin ten Cristo. Nluꞌutsa bexa 
cuent dub apostol, parea naꞌanpa apostol bexa. 14  Leꞌa ta wa lá 
nsabndoꞌ yanseana bega, geal leꞌa maxuꞌu leꞌa ncheꞌa mod nak xa, 
ndontsa uluꞌu xa cuent dub angel ten Dios. 15  Ta weꞌe lá yanseana 
beuna leꞌa be xmen maxuꞌu wa nluu cuent dub xa uzheꞌeb wen 
nak. Parea leꞌa Dios utsaksi bexa wa lak nsabndoꞌ-yá.

Pabl utid sian be gealkweaꞌ geal ndun xa tiꞌin ten Cristo
16  Leꞌa naꞌ stub biaj gáp naꞌanpa gunbeꞌe bega leꞌa naꞌ xa 

loc. Ná tal leꞌa bega li ndanbeꞌe, bxik bega izhinna naꞌ dub 
tuzhtsa cuent dub xa loc. 17 Leꞌa ta gáp naꞌ ndee naꞌanpa dub 
ta ndab Dios ndoꞌ naꞌ, leꞌa naꞌ ndi izhinna cuent dub xa loc. 
18  Leꞌa lak ncho kwaꞌad bexa nzhinnona be ta ndun bexa, no 
liga izhinnona naꞌ be ta ndun naꞌ. 19  Leꞌa bego baꞌ nsak list nak 
bega, ta weꞌe ndal ladna bega ndoꞌón bega ta ndadiꞌizh bexa 
loc wa. 20  Leꞌa bega nxik ndoꞌ bexa uzhebpa nibeꞌe ndoꞌ bega, 
bexa nlat med ten bega, no nkwiꞌinno bexa bega, no gaꞌap 
ndun bexa ndoꞌ bega, gast ngichyaꞌa bexa dub-a ndoꞌ bega. 
21 Leꞌa naꞌ ngi ndo ladna ndáp naꞌ ndoꞌ bega, leꞌa besa naꞌanpa 
li ngunno bega, geal leꞌa besa uleꞌa nak ndoꞌ bexa wa.

Parea tal leꞌa bexa nzhinna, leꞌa naꞌ no izhinna maska uní 
naꞌ leꞌa-yá ta tont. 22  ¿Nak bexa xa hebreo zha? Leꞌa naꞌ noga 
xa wa. ¿Nak xa xa Israel zha? Leꞌa naꞌ noga xa wa. ¿Nak xa 
xa ras Abraham zha? Leꞌa naꞌ noga nak xa wa. 23  ¿Ndun bexa 
tiꞌin ten Cristo zha? Leꞌa naꞌ mas ndun tiꞌin ten Cristo ndoꞌ 
bexa wa, maska ndadiꞌizh naꞌ cuent dub xa loc ta na ndáp naꞌ 
ta wa. Leꞌa mas sian biaj udin be men naꞌ. No mas sian biaj 
mkeꞌa bexa naꞌ litgiꞌib. No sian biaj ndiꞌizh gut bexa naꞌ. 24  Leꞌa 
bexa nibeꞌe ten bexa judio dub gaꞌay biaj udin naꞌ nsea gib, 
mlaꞌ xa dub galntiꞌi bgeꞌa yaꞌa gib las naꞌ. 25  No chon biaj udin 
bexa naꞌ nsea bar. No dub biaj mlaꞌgeꞌ bexa naꞌ. No chon biaj 
zha na nsea naꞌ len dub barco siꞌil, cha ulaꞌyoꞌo be barco wa 
len nitsdoꞌo. No dub biaj ngwaꞌixoꞌob naꞌ ndoꞌ nitsdoꞌo dub 
teꞌal nsea dub wizh. 26  Leꞌa itea sa nkesea naꞌ leꞌa naꞌ uzhebpa 
rages nkesea. Ncho zha ngi slaꞌaw naꞌ len yowbeꞌe. No ngi 
sut be waꞌan naꞌ. No bexa Israel nsea bexa naꞌanpa xa Israel 
ngi sut naꞌ. Uzhebpa rages ukesea naꞌ len be gezh no be geꞌe 
no ndoꞌ nitsdoꞌo, no ndoꞌ bexa nkwiꞌin ndab leꞌa nak xmen 
Cristo. 27 Leꞌa naꞌ ndun tiꞌin gast nzhanna naꞌ, no ncho teꞌal lá 
ndadgats naꞌ. No ncho zha uzhebpa ndanna naꞌ no ndak lad 
naꞌ. No ncho zha naꞌan xtaꞌan ndap naꞌ gaw naꞌ. No ncho zha 
uzhebpa kwal nsak naꞌ nkiꞌin naꞌ xab naꞌ.

28  No ndoꞌ iteanak be ta wa ncho stub taꞌa ndun mas kweaꞌ 
nyoꞌo lad naꞌ itea wizh. Leꞌa ta wa ta nyuꞌno lad naꞌ itea 
xkwaꞌa be xmen Cristo. 29  Leꞌa tal dub xa wa isen gizh, leꞌa naꞌ 

no kweaꞌ yoo ladna. Natal leꞌa dub xa utsabgix stub men, leꞌa 
naꞌ sakloo. 30  Tal leꞌa naꞌ nsabndoꞌ izhinna, leꞌa naꞌ izhinnona 
ta uleꞌa nak naꞌ. 31 Leꞌa Dios Xus Jesucristo Xwan beuna uniꞌí 
leꞌa naꞌ naꞌanpa ndun gealkwiꞌin. Idub tiemp gab beuna leꞌa xa 
wa uzheꞌeb dub Dios siꞌil. 32  Leꞌa zha uyoꞌo naꞌ gezh Damasco, 
leꞌa xa nibeꞌe sa wa dub xmen rey Aretas unibeꞌe ulaꞌach bexa 
toꞌo gezh wa ndontsa isen bexa naꞌ. 33  Parea leꞌa pla bexa gezh 
wa mlaꞌ naꞌ toꞌo ventan ten muro wa len dub zhum. Cha li 
mxon naꞌ ndoꞌ bexa nlad isen naꞌ wa.

Ta mnaꞌ Pabl cuent ta mcheꞌa ladna xa

12  1 Leꞌa naꞌ naꞌanpa nlad izhinna, parea nsabndoꞌ 
gudiꞌizh naꞌ be ta uní naꞌ, be ta mluu Cristo ndoꞌ naꞌ. 

2  Leꞌa naꞌ nchandoꞌ dub xmen Cristo, nchaꞌala dub tidaꞌ liꞌin 
leꞌa Dios mbiꞌi xa wa gast gibeꞌa yon baꞌ. Leꞌa naꞌ lá iní tal 
idub xa mbiꞌi Dios natal xbitsa xa-yá. Ndon leꞌakama Dios 
uniꞌí. 3  Leꞌa Dios leꞌatsa uniꞌí tal idub xa ngwaꞌ natal xbitsa xa. 
Parea leꞌa naꞌ uní leꞌa xabgiꞌi wa 4  ukeaka gibeꞌa, sa na mbiꞌín 
xa be diꞌizh ugaꞌach, be ta lá nsabndoꞌ gudiꞌizh be men. 5  Leꞌa 

naꞌ izhinnona ta mbin xa wa, parea naꞌanpa izhinnona naꞌ ta 
ndun naꞌ. Ndi izhinnona naꞌ ta na uleꞌa nak naꞌ. 6  Ná tal leꞌa naꞌ 
nlad izhinna naꞌ, leꞌa ta wa naꞌanpa dub ta tont leꞌa naꞌ sbeꞌen 
gealngea ndadiꞌizh. Parea leꞌa naꞌ naꞌanpa izhinna, ndi iniꞌítsa 
be men be ta ndun naꞌ no goꞌóntsa bexa ta ndadiꞌizh naꞌ.

7 Leꞌa Dios lá nlad izhinnona naꞌ ta uní naꞌ sa wa. Ta weꞌe 
mlaꞌa Dios usen dub gealkweaꞌ siꞌil naꞌ, cuent dub gich nkaꞌas 
maxuꞌu las naꞌ, ndontsa naꞌanpa izhinna naꞌ. 8  Leꞌa naꞌ chon 
biaj unaꞌab ndoꞌ Dios koꞌo Dios ta wa. 9  Parea leꞌa Dios ukaꞌab, 
ndab xa ndoꞌ naꞌ: “Leꞌa naꞌ nkweaꞌ ladna lu, ta weꞌetsa nkiꞌin 
lu. Leꞌa ta na uleꞌa nak lu wa, leꞌa ta wa mas nluu leꞌa naꞌ 
juertka nak.” Ta weꞌe leꞌa nat leꞌa naꞌ nzhinnona ta na uleꞌa 
nak naꞌ, ndontsa mas usaꞌa Cristo juers ndoꞌ naꞌ. 10  No nten 
lad naꞌ gor nsatiꞌid naꞌ ndoꞌ be gealkweaꞌ geal nak naꞌ xmen 
Cristo, gor uleꞌa nak naꞌ, no gor nisi be men naꞌ, no gor nkiꞌin 
naꞌ taꞌa, no gor ntsaksi be men naꞌ, no gor kweaꞌ nsak naꞌ. Leꞌa 
gor na uleꞌa nak naꞌ, leꞌa Dios ndun leꞌa naꞌ ndi juert nyak.

Pabl nyuꞌno ladna bexa gezh Corinto
11 Leꞌa ta na li nzhinna naꞌ wa dub ta tont, parea leꞌa ta 

wa ke ten bega li mbin naꞌ. Leꞌa bego nak bexa nsabndoꞌ gab 
xteꞌe wen ndun naꞌ, geal leꞌa bexa ndab leꞌa nak apostol nsak 
ten Cristo wa naꞌanpa mas nsak ndoꞌ naꞌ, maska naꞌanpa nsak 
naꞌ. 12  Leꞌa zha uyoꞌono naꞌ bega, leꞌa naꞌ kwen mxik ndoꞌ be 
gealkweaꞌ wa, no mbin naꞌ sian be taꞌa ngwanseana be men no 
sian be uyon ten Dios. Leꞌa be ta li mbin naꞌ wa nluu leꞌa naꞌ 
leꞌaka nak apostol ten Cristo. 13  Ncho dubtsa taꞌa mbinno naꞌ 
stapla xkwaꞌa be xmen Cristo naꞌanpa ngunno naꞌ bega. Leꞌa 
ta wa naꞌanpa inaꞌab naꞌ usaꞌa bega med. ¡Leꞌa naꞌ naꞌab ndoꞌ 
bega bingeꞌ ladna bega ta wa!

14  Blaꞌach bega leꞌa nat leꞌa naꞌ listla nsoꞌ, gal inaꞌgal naꞌ 
bega biaj yon, no naꞌanpa inaꞌab naꞌ taꞌa ndoꞌ bega. Leꞌa naꞌ 
naꞌanpa nlad usaꞌa bega med, leꞌa naꞌ ndi nlad ikweaꞌ ladna 
bega naꞌ, leꞌa bega cuent nak xiꞌín naꞌ. Leꞌa dub meꞌed naꞌanpa 
kochaꞌaw med guntiꞌin xus na, ndi xus meꞌed kochaꞌaw med 
guntiꞌin meꞌed. 15  Ta weꞌe leꞌa naꞌ nten ladna usa naꞌ itea be 
ta ndap naꞌ no gast nsa naꞌ gealnaban ten naꞌ, tant nkweaꞌ lad 
naꞌ bega. Leꞌa naꞌ uzheꞌeb nkweaꞌ ladna bega, ná leꞌa bego 
ndidotsa nkweaꞌ ladna naꞌ.

16  Leꞌa bega uniꞌíka leꞌa naꞌ naꞌanpa inaꞌab taꞌa ndoꞌ bega, 
parea ncho bega ndab leꞌa ta ndák naꞌ wa leꞌa naꞌ mkedino 
bega. 17 ¿Nate nsak bega zha leꞌa dub xa mtuꞌub naꞌ ndoꞌ bega 
wa mkedino bega? 18  Leꞌa naꞌ unaꞌab ndoꞌ Tito giꞌid inaꞌ xa 
bega no mtuꞌub naꞌ stub xa ngwaꞌno Tito. ¿Nsak bega zha 
mkedino Tito bega? ¿Lá iniꞌí bega zha leꞌa naꞌ nsea Tito dubtsa 
utsin ndanno besa bega?

19  ¿Nsak bega zha leꞌa besa nlad gungeꞌ ladna bega ndoꞌ 
besa? Naꞌanpa li nak-a, leꞌa Dios nsea Cristo ndewiꞌi leꞌa besa 
nkweaꞌka ladna bega, no itea be ta ndun besa leꞌa besa ndun 
ta wa ndontsa mas ukwaꞌan bega Dios. 20  Leꞌa naꞌ nzheb leꞌa 
zha na ilayal naꞌ sa baꞌ, leꞌa naꞌ naꞌanpa isak ladna lak nak 
bega, no naꞌanpa isak ladna bega lak nak naꞌ. Nzheb naꞌ leꞌa 
bega ndeyotoꞌo, no ndaklono bega bexa ndap taꞌa, no ugiꞌi 
bega, no ndun bega ta nladtsa bega, no ndadiꞌizh bega cuent 
gix, no nisi bega be ltsaꞌa bega, no nzhinna bega, no ndeyo 
bega. 21 No nzheb naꞌ leꞌa zha na gal inaꞌgal naꞌ bega leꞌa Dios 
gun ido lad naꞌ, no gón naꞌ ke na bi lá nlaꞌa bega be ta ugap 
nak bega. Leꞌa bega bi ndun be ta bzhiꞌik, ngal bega stub xa 
naꞌanpa xa ten bega, no sianta be ta ugap ndun bega.

Be ta lult mtenxeꞌa Pabl bexa Corinto

13  1 Leꞌa stub zha gal inaꞌ naꞌ bega, leꞌa ta wa gak biaj 
yon. Btseꞌa ladna bega leꞌa tal top natal chon xa usake 

stub men, leꞌa be men nsabndoꞌ ulaꞌach ta ndab bexa wa. 2  Leꞌa 
zha na ngwalinaꞌ naꞌ bega wa, leꞌa naꞌ ndáp ndoꞌ bego na bi 
ndun be ta ugap wa no ndoꞌ iteata bega leꞌa naꞌ kuyoka bega 
li ndun ta ugap wa. Leꞌa nat nchoꞌo naꞌ sit ndoꞌ bega, leꞌa naꞌ 
gáp stub biaj leꞌa gal zha ilayal naꞌ sa baꞌ, leꞌa naꞌ uzhebpa 
kuyo bego na bi ndun ta ugap wa. 3  Leꞌa bega nkwaꞌan ná xteꞌe 
iniꞌí bega naga ta ugea sakndoꞌ Cristo ndadiꞌizh naꞌ. Leꞌa Cristo 
naꞌanpa uleꞌa nak ndoꞌ bega leꞌa xa ndi nluu ta juert nak xa 
ndoꞌ bega. 4  Ta ugeaka ukea xa ndoꞌ cruz cuent dub xa uleꞌa 
nak, parea leꞌa nat leꞌa xa nban juers ten Dios. No liga leꞌa 
besa uleꞌa nak lak ngok Cristo, parea leꞌa besa no iban juers 
ten Dios lak nban Cristo ndontsa gakno besa bega.

5  Binbeꞌe bega naga ta ugeaka ngeꞌ ladna bega Cristo natal 
naꞌan. Bin bega preb leꞌaka leꞌa bega. ¿Lá iniꞌí bega zha leꞌa 
Jesucristo ncho len ladoꞌo bega tal bega ta ugea ngeꞌ ladna xa? 

6  Leꞌa naꞌ nlad iniꞌí bega leꞌa besa ta ugeaka ngeꞌ ladna Cristo. 
7 Ta weꞌe leꞌa besa nab ndoꞌ Dios gakno Dios bega naꞌanpa gun 
bega ta ugap. Parea leꞌa besa naꞌanpa li ngun ndontsa gab be 
men leꞌa besa utsin ndun. Leꞌa besa ndi nlad gun bega ta wen, 
guniꞌi xteꞌe gab be men cuent ten besa. 8  Tal leꞌa bega gun lak 
nak gealngea ten Dios, leꞌa besa naꞌanpa kuyo bega, leꞌa besa 
ndi gakno bega. 9  Ta weꞌe nten ladna besa ta na uleꞌa nak besa 
no juert nak bego. No nabta besa ndoꞌ Dios gak bega lak nlad 
Dios. 10  Nat nkeꞌa naꞌ git ndee zha bi sit nsoꞌ naꞌ wats bega, 
ndontsa gal zha na yoꞌono naꞌ bega leꞌa naꞌ naꞌanpa kuyo bega. 
Leꞌa Cristo leꞌa msoꞌ naꞌ gun naꞌ tiꞌin ndee ndontsa gakno naꞌ 
bega, naꞌanpa ndi gun naꞌ ta gach ladna bega.

Be ta lult unidiꞌizh Pabl ndoꞌ bexa
11 Leꞌa bego nak beuna xmen Cristo, leꞌa naꞌ gáp ndoꞌ bega 

bten ladna bega, no bin bega juers utsin gak bega, no btenxeꞌa 
bega be ltsaꞌa bega, no dubtsa binbeꞌe bega, no lá kuyo bega. 
Weꞌe gakno Dios bega, leꞌa xa ndun wen yoo ladna beuna no 
nkweaꞌ ladna xa beuna. 12  Unidiꞌizh bega ndoꞌ be ltsaꞌa bega ta 
nluu leꞌa bega nkweaꞌ ladna xa. 13  Leꞌa itea be xmen Jesucristo 
ncho sa ndee no nidiꞌizh ndoꞌ bega. 14  Naꞌab naꞌ ndoꞌ Dios leꞌa 
Jesucristo Xwan beuna mas uzheꞌeb utsin gunno xa bega, 
no mas uzheꞌeb ikweaꞌ ladna Dios bega, no mas uzheꞌeb gun 
Espíritu ten Dios dubtsa gak bega. Lika nak-a. 

